
	ХҮҮХДИЙН ШҮЛГҮҮД

	 

	 

	“УЛСЫН ХЭВЛЭЛИЙН ГАЗАР” УЛААНБААТАР хотноо 1957 онд эрхлэн хэвлүүлсэн номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	АХЫН БЭЛЭГ

	 

	Ах, хотоос манайд

	Амралтаар хүрч ирэхдээ

	Зурагтай шинэхэн ном

	Зузаан нимгэн дэвтэр

	Өнгийн будган харандаа

	Өөр бас нэг үзэг

	Бэхийн эвэр сав

	Бичиг номын цүнх гээд л

	Агуу сайхан юм

	Авчирч өгсөн дөө надад.

	Би түүнийг нь аваад

	Бичиг номд суралцахаар

	Намар сургуульд орно гэж

	Найман настай Алимаа

	Надад ингэж хэлснийг

	Та нарт ч бас хэлчихье.

	 

	1956

	 


АЧИТ ЭХИЙН СҮҮ

	 

	Дэлдэн хоёр чихтэй

	Дэгдэн цовхорч тоглодог

	Хөөрхөн хөх ишиг

	Хөхнийхөө сүүнд дуртай.

	 

	* * *

	 

	Хув хоёр чихтэй

	Хундан цагаан зүстэй

	Хөөрхөн хошуутай хурга

	Хөхнийхөө сүүнд дуртай

	 

	* * *

	 

	Нарийхан дөрвөн хөлтэй

	Нандин зөөлөн үстэй,

	Хөөрхөн цоохор унага

	Хөхнийхөө сүүнд дуртай

	 

	* * *

	Урт сайхан хүзүүтэй

	Уян зөөлхөн дуутай

	Хөөрхөн торомгор ботго

	Хөхнийхөө сүүнд дуртай

	 

	* * *

	 

	Тунгалаг хар нүдтэй

	Турьхан нарийн биетэй

	Хөөрхөн хүрэн тугал

	Хөхнийхөө сүүнд дуртай.

	 

	1956



	



	ОЙ ДОТОР

	 

	Самбуу, Дондог, Дорж гурав

	Сав, шуудай бэлтгэж аваад

	Самар түүхээр ууланд гарчээ.

	Сайхан ойд хүрч иржээ.

	 

	Гүн ойн саглагар модод

	Салхитай наадан бүжиглэж байж

	Гүйцэд болсон боргоцойт самар

	Саглайж сагсайн бөнжигнөж байж.

	 

	Самар ихтэй газар очиж

	Саваа түргэн дүүргэнэ гээд,

	Самбуу харин, нөхдөөсөө

	Салаад хол явчихжээ.

	 

	Үлдсэн хоёр нөхөр

	Самраа түүсээр байгаад

	Үдшийн бүрэнхий болохоор

	Самбуугаа олохоор эржээ.

	 

	Өндөр ширэнгэ модтой

	Өтгөн ойн дундуур,

	Хоёр нөхөр эрсээр

	Хоолойгоо сөөтөл хашхирчээ.

	 

	Анд Самбуу олдсонгүйд,

	Анир чимээ гарсангүйд

	Тэд нь гайхшаа баржээ.

	Тэгсээр яваад ядарчээ.

	 

	Одоо ер нь яах вэ? гэж

	Нэг нөхөр нь асуужээ.

	Орхиод л явж болохгүй гэж,

	Нөгөө нөхөр нь хариулжээ.

	 

	* * *

	 

	Огторгуйн од шуугдаж

	Орчлонгийн сар тонгойж

	Үүрэглэсэн шөнө дуусаж

	Үүрийн гэгээ ч гийжээ.

	 

	Самбууг шөнөжингөө эрсэн ч

	Сайн нөхөд нь олсонгүй ээ.

	Харин үүр гэгээрэхэд

	Хаданд цуурай нь гарчээ.

	 

	Уулын ширэнгэ дундуур

	Унан босон гүйсээр

	Сайн нөхөд нь ч олжээ

	Самбуу ч баярлаад уйлжээ.

	 

	Өчигдөр өдрөөс эхлээд

	Өнөө өглөөг хүртэл

	Сандарч аймаар юмтай

	Самбуу зөндөө учирчээ.

	 

	Уулын баавгайн дуу ч

	Хур хар цуурайтаж гэнэ.

	Ульсан чонын чимээ ч

	Хүрээд ирэх шиг болж гэнэ.

	 

	Авч явсан самраа

	Айхдаа тэр асгасан гэнэ.

	Сандарч тэвдэж яваад

	Саваа ч бас гээсэн гэнэ.

	 

	* * *

	 

	Самбуугаа олоод тэд

	Санаа амраад буцжээ.

	Бүх түүсэн самраа

	Бүгдээрээ хувааж авчээ.

	 

	Ойд төөрсөн намайгаа

	Орхиж хаяж яваагүйд чинь

	Онц ихээр баярлалаа гэж,

	Олсон нөхдөдөө хэлэхэд,

	 

	Олуулаа хамт гарчхаад

	Ойд ирж хаячхаад

	Орхиод явсан чамайгаа

	Олдсонд бид баярлалаа гэв.

	 

	Олон нөхдөөсөө тасраад

	Онцгой гажуу явбал

	Осолд орж магадгүй гэж

	Ойлгуулж та нартаа зөвлөе.

	 

	1956

	УРАН ДАРИМАА

	 

	Хатгамлын бүлгэмд

	Даримаа суралцдаг.

	Хатгасан урлал нь

	Дандаа  шалгардаг.

	 

	Навчит мөчрийг

	Хөндлөн зуулгаад,

	Намуун тэнгэрт

	Хөөргөн нисгээд

	 

	Цэгээн тагтааг

	Сайхан ч хатгаж,

	Цэнхэр даавуунд

	Цэвэрхэн ч урлаж.

	 

	Уйгагүй мэрийж

	Урласны хүчээр

	Уран багшаа

	Дуурайсны ачаар,

	 

	Хатгасан урлал нь

	Уралдаанд түрүүлжээ.

	Хатгамалч Даримаа

	Уран гэгджээ.

	 

	1956



	



	ЦЭЦЭГ ТАРЬСАН НЬ

	 

	Цэрмаа, Цэндтэй уралдаж

	Цэцэг тарихаар шийдсэн юм.

	Анги ангийнхаа цонхон дээр

	Адилхан саванд тарьсан юм.

	 

	Цэцгээ ургуулахын төлөө

	Цэрмаа их ажилласан юм.

	Өдөр болгон үзээд л

	Өнжөөд усалдаг байсан юм.

	 

	Цэцгээ ургуулахын төлөө

	Цэнд бараг хайхраагүй юм.

	Чийггүй шороо л саванд

	Чигжирч хатсаар байсан юм.

	 

	Цэрмаагийн тарьсан савнаас

	Цэцэг соёолоод ирсэн юм.

	Өнгө бүрийн цэцгүүд

	Өндрөөс өндөр ургасан юм.

	 

	Цэндийн тарьсан савнаас

	Цэцгийн иш ч цухуйгаагүй юм.

	Уралдаанаа тэр алдсандаа

	Урам нь хугарч явсан юм.

	 

	Хэн ажиллаж байвал

	Хэрэг үйлс бүтдэг гэж

	Цэрмаа Цэнддээ захиад

	Цэцгийг нь тарилцсан гэнэлээ.

	 

	1956

	 


ДАРХАН

	 

	Хөөрхөн торомгор дүү минь

	Юу хийж байна даа?

	Хөрөө, сүх бариад

	Ямар дарх хийгээ вэ?

	 

	Авьяастай дүү чи минь

	Байшин хийж байна уу?

	Айлчин олон шувуунд

	Байр дархалж сууна уу?

	 

	Зөв дөө дүү минь зөв

	Зөндөө олныг хийгээрэй!

	Өндөр модонд өлгөөрэй!

	Өндгөө тэд төрүүлэг дээ.

	 

	1956



	



	МӨСӨН ДЭЭР

	 

	Тэнгэрийн өнгөт мөс

	Тэнүүхэн уудам байна.

	Тэшүүрийн нимгэн ир

	Тэгшхэн хурц байна.

	 

	Хөнгөн хоёр тэшүүрээ

	Хөлдөө түргэн тааруулъя.

	Гулгах сайхнаа,

	Тэшүүр хурднаа.

	 

	Урам цогтой хүүхдүүд

	Уралдан хурдалж байна.

	Улаан бүч нь намираад

	Урьхан хийсэж байна.

	 

	Түүнийг бушуу гүйцье

	Түрүүнд нь орохыг хичээе.

	Гулгах сайхнаа.

	Тэшүүр хурднаа.

	 

	1955



	



	ГОНЧИГ

	 

	Гончиг гэдэг хүүхэд

	Гох хэрэглэлээ бэлтгээд

	Голын хөвөөнд очиж

	Олон загас барина гээд,

	 

	Өглөө эрт гараад

	Өдөржин гол дээр байгаад,

	Өтөө дуустал суугаад

	Ганц ч загас барьсангүй.

	 

	Нэг ч загасгүй буцах нь

	Нээрэн эвгүй санагджээ.

	Нэрэлхэж бардаж гарсан нь

	Нэрд муухан бодогджээ.

	 

	Усны эргээр, Гончиг

	Урагш хойшоо гүйсээр

	Таньдаг хүүхдэдээ очоод

	Тал аяа засаад,

	 

	— Өглөө эрт гараад

	Өдөржин гол дээр байгаад,

	Өтөө дуустал суугаад

	Ганц ч загас барьсангүй.

	 

	Найз минь чи одоо

	Наддаа тус болно уу?

	Хэлхээтэй байгаа загаснаасаа

	Хэдийг өгч тусална уу гэв.

	 

	Нөхөрсөг зантай хүүхэд

	Нөхрийн хүслийг харгалзаад

	Найздаа би тусалъя гээд

	Найман загас өгчээ.

	 

	Найман загасыг нь аваад

	Найздаа баяр хүргээд

	Нар шингэснээс хойш

	Гончиг гэртээ иржээ.

	 

	Яасан том загаснууд вэ?

	Яаж үүнийг барина вэ?

	Ямар сайн хүү вэ? чи

	Ядарч цангав уу гээд,

	 

	Анд явсан хүүгээ

	Аав, ээж нь угтаж

	Авчирсан загасыг нь магтав.

	Айхавтар сүрхийг нь бахдав.

	 

	Эд ч бас гайгүй шүү

	Үүнээс олон байсан юм.

	Том том загас

	Тоймгүй олон барьсан юм.

	 

	Загас барьж чаддаггүй

	Зарим нэг хүүхдүүд

	Замд надтай дайралдаад

	Загаснаасаа өгөөч гээд

	 

	Гуйгаад байхаар нь би

	Гурав дөрвөөр нь өгч

	Найзууддаа тусалсаар байгаад

	Наймхан загастай ирлээ гэв.

	 

	Нөхдөдөө туслахыг хичээдэг

	Нөхөрсөг хүү байна гээд

	Аав, ээж нь магтжээ.

	Авчирсан загасыг нь бахаджээ.

	 

	Гончигийнд нэг өдөр,

	Танил нь зочлоод иржээ.

	Гол дээр тусалсан тухайгаа

	Тайлбарлаж тодорхой ярьжээ.

	 

	Онцгой учир байдлыг нь

	Аав, ээж нь мэдэхэд

	Онгирч хуурч ирсний нь

	Анд нөхрөөс нь дуулахад

	 

	Нууц нь илэрсэн Гончигийн

	Нүүр нь улайгаад иржээ.

	Нуугдах газраа олохгүй

	Нүд нь бүлтгэнээд явчихжээ.

	 

	Бусдын хүч хөдөлмөрөөр

	Нэр олно гэдэг бол

	Булай муухай хэрэг гэж

	Бултаараа Гончигт сургажээ.

	 

	Аав, ээжийнхээ сургамжаар

	Анд нөхдийнхөө хэлснээр

	Дуугүй сууж гэмшлээ.

	Дутагдлаа Гончиг ойлголоо.

	 

	1956



	



	ХҮҮХДИЙН БАЯРТ

	 

	Зуны сайхан улирал

	Цэцэг навчаа дэлгэлээ.

	Зургаан сарын нэгний

	Хүүхдийн баяр ойртлоо.

	 

	Цэнхэр даавуугаар бид

	Эгчээрээ дарцаг хийлгэе.

	Цэгээн тагтааг бид

	Эвийг нь олоод барья.

	 

	Хүүхдийн баярын өдөр

	Дарцгаа бид хийсгэе.

	Тайван сайхан тэнгэрт

	Тагтаагаа бид нисгэе.

	 

	1956



	



	ХОЁР АВЧИХ ВИЙ ГЭЖ ЗОВОХ ЮМ

	 

	Суудаг хашааны минь баруухантай

	Хэсэгхэн талбар байдаг юм.

	Сургуулийн хэдэн сурагч

	Хичээлээсээ тараад цугладаг юм.

	 

	Ном дэвтрээрээ дүүргэсэн

	Номынхоо савыг өрөөд л

	Дээл хувцсаа тайлж

	Дээр нь бас овоолоод л

	 

	Холхон зайтай газар

	Хоёр хаалга хийх юм.

	Хөл бөмбөг өшиглөөд л

	Хөөцөлдөн бужигнаж байх юм.

	 

	Нэг хэсэг хүүхэд нь

	Бөмбөгөө өшиглөөд гүйх л юм.

	Нөгөө нэг хэд нь

	Бөөнөөрөө нийлээд хөөх л юм.

	 

	Биеийн тамирыг сонирхоод

	Ингэж тоглох нь сайхан юм.

	Би үнэндээ хэдэн зүйлд л

	Санаа зовж явах юм.

	 

	Хамаг хувцас, савуудаа

	Хамаагүй хаячихад нь зовох юм.

	Харанхуй шөнө болтол

	Хугацаагүй тоглоход нь зовох юм.

	 

	Дандаа ингэж тоглосоор

	Давтлагаа мартчих вий гэж зовох юм.

	Хоног нь ойртсон шалгалтдаа

	«Хоёр» авчих вий гэж зовох юм.

	 

	1957



	



	СҮЛД МОДОО ТОЙРООД

	 

	Өндөр ногоон гачуур маань

	Танхим дунд сүндэрлэж байна.

	Өнгөтэй сайхан чимэглэл

	Тал бүрд нь гялалзаж байна.

	 

	Согсгор сүүлтэй хэрэм,

	Соотгор чихтэй чоно,

	Ойн хүчит баавгай,

	Ов зальтай үнэг,

	 

	Баг хувцсаа өмсөөд

	Баясгалантай тоглож байна.

	Бавгар сахалтай өвлийн өвгөн

	Багачуудыг хараад баясаж байна.

	 

	Дэгдэн гүйдэг янзага,

	Дэлдэн чихтэй бүжин,

	Үсэрч дүүлдэг муур,

	Үндэс хадардаг гахай,

	 

	Сүлд модоо тойроод цөм

	Сүртэй сайхан наадаж байна.

	Багш минь биднийг хараад

	Баярлаж инээгээд зогсож байна.

	 

	1957

	 


1957 оны хэвлэлийн Хэвлэн нийтлэлийн мэдээлэл

	 

	монголын зохиолчдын эвлэл

	Д. СОДНОМДОРЖ

	ХҮҮХДИЙН ШҮЛГҮҮД

	Редактор Ч. Лхамсүрэн

	Зургийг Д. Дашдондог

	УЛСЫН ХЭВЛЭЛИЙН ГАЗАР

	УЛААНБААТАР

	1957

	 

	Техн. ред. Г. Долгоржав.

	Хянагч Д. Цэгмэд

	Хэвлэлтэд 1957 оны 4 дүгээр сарын 20-ны өдөр. Хэвлэсэн тоо 10000. 

	Хэв. хуудас 1,5. 

	Цаасны хэмжээ 70X108

